
Älkkeb versio: Jieijâs kove uážžu čäittiđ skipárân.
Vaigâdub versio: Jieijâs kove ij uážu čäittiđ skipárân, pic kalga muštâliđ, mii jieijâs
koortâst uáinoo.

Älkkeb versio: Smaavâjuávkku finnee kovekoortâ.
Vaigâdub versio: Smaavâjuávkku finnee tekstâkoortâ.

Pargo puáhtá porgâđ meid pantomim vievâst, já talle ij pyevti kevttiđ saanijd.
Pargo puáhtá mutteđ älkkeebin tuosâmáin ovdâmerkkân tekstâkoortâid projektoráin
taavlun uáinusân, jis párnáá vuoigâdvuođah iä lah vala pyereest muštoost. 

Muštospellâ
Ärbivuáválâš muštospellâ, mast kalga uuccâđ jorgod peevdi oolâ jurgâlum koortâin olmâ
kove- já tekstâkorttâpaarâ. Pargo puáhtá porgâđ jo-uv smaavâ juávhust tâi puddâtoimân
ohtuu.

Toimâlâš muštospellâ
Jyehi uáppest lii jieijâs korttâ, moos kalga uuccâđ paarâ nube uáppee koortâst luokkaast
jotemáin. Uáppee finnee jo-uv kovekoortâ tâi tekstâkoortâ.

Čääci kammust -tijppâsâš artikla já kove ovtâstittem
Uáppeeh juáhhojeh kyevti juávkun, luokan já ton ulgguubel. Nubbe juávkku finnee juáháš
jieijâs kovekoortâ, nubbe juávkku jieijâs tekstâkoortâ. Uáppeeh puátih ohtâ häävild luokan
uuccâđ jieijâs tekstâkoortân paarâ. Uáppee uážžu uuccâđ jieijâs paarâ tuše ohtii jieškođe-uv
vuáru ääigi. Ko sun lii kavnâm paarâ, te sun páácá ton paaldân. Jis uáppee ij kaavnâ paarâs,
te sun máccá ovdâmerkkân ovttáin juolgijn njuškon vázáttâhân / monnii eres sajan. Pargo
puáhtá mutteđ vaigâdubbon ovdâmerkkân nuuvt, et jieijâs koortâ siskáldâs ij uážu muštâliđ
njuolgist. Meid jotteemvuovijd já sierâ pirrâs puáhtá mutâččiđ juávhu mield.

KIM-sierâ
Kovekoortah piäijojeh peevdi oolâ já ohtâ juávhust váldá oovtâ kovekoortâ meddâl. Taavlust
uáinojeh artiklah já uáppeeh kalgeh mušteđ, et mii artiklaid lii valdum meddâl peevdi alne.

Muštočäällim
Máttáátteijee čiähá tekstâkoortâid vázáttâhân. Uáppee loptee olssis kovekoortâ, muštá artikla
já piäjá koortâ paakâ vyelemužžân. Uáppee ocá jieijâs koortâ vázáttuvâst, lohá teevstâ, kuáđá
koortâ sajasis já keččâl čäälliđ teevstâ viihkon / pááppár oolâ, mii lii jieijâs pulbet kulen.
Ulmen lii luhostuđ čäälliđ teevstâ nuuvt tárkká ko máhđulâš, já nuuvtpa uáppee sáttá karttâđ
elâččiđ jieijâs koortâ kulen maŋgii. Ko uáppee lii kiergâttâm oovtâ artikla čäällim, te sun
loptee kovekorttâpaakâst uđđâ koortâ. Pargo juátkoo tánávt máttáátteijee miäruštâllâm ääigi
verd.

Parâsánádem
Uáppee juáhhojeh paaráid. Nubbe uáppee lohá parâsis jiänusân tekstâkoortâst leijee artikla,
mon nubbe sánádem vuáđuld čáálá viihkon tâi pááppár oolâ. Oovtâ artikla maŋa uáppeeh
molsov roolâid já luptiv máttáátteijee korttâpiinoost uđđâ koortâ.

Pantomim/still-kove
Smaavâjuávkku finnee olssis artikla, mast sij kalgeh rähtiđ pantomimoovdânpyehtim tâi still-
kove. Luokka keččâl ervidiđ, et mii artiklaid lii koččâmušâst. Pargo puáhtá mutteđ älkkeebin
tuosâmáin tekstâkoortâid uáinusân projektoráin. Juávhu mield pargo puáhtá mutteđ
älkkeebin tâi vaigâdubbon.

Alias
Jo-uv smaavâjuávhuin tâi ubâ luoka ohtsâš toimân. Ohtâ uáppein loptee koortâ, mon keččâl
sánálávt čielgiđ eres luokan/smaavâjuávkun. Olmânáál ervidâm uáppee uážžu čielgiđ
čuávuváá koortâ. Uáppeid puáhtá jyehiđ jo-uv kove- tâi tekstâkoortâid tâi siävuttiđ puoh
koortâid koskânis.

Sáárgu já ervid
Uáppee pargeh pargo jo-uv oovtâst tâi smaavâjuávhuin. Ohtâ uáppee loptee koortâ, mon
keččâl sárguđ taavlun / pááppár oolâ. Eres luoka tâi juávhu pargon lii ervidiđ, et mon
artiklast lii koččâmuš.

Smaavâjuávkkudraama
Máttáátteijee juáhá uáppeid smaavâjuávhoid. Jyehi uáppeejuávkku finnee oovtâ artikla kove-
já tekstâkoortâ. Uáppeeh valmâšteh juávhuin uccâ draamaoovdânpyehtim tast, et maggaar
párnáá eellim ličij, jis párnáá vuoigâdvuođâi sopâmušâst ij liččii tot cekki.

Párnáá vuoigâdvuođah -kovekoortâi 
kevttimiävtuttâsah


